
Whot Am I ?

કોઽહમ્ ?

॥ હૃદયકમલવાસિને શ્રીમતે રમણાય નમઃ ॥
આમુખમ્
ભૂમણ્ડલહૃદયાત્મકે સ્મરણાન્મુક્તિદેઽસ્મિન્નરુણાચલદિવ્યક્ષેત્રે
વિરૂપાક્ષગુહાયાં ભગવતઃ શ્રીરમણસ્યાદ્ભુત કઠિન
મૌનતપસ્સમાધિ- યોગેન સ્વનિકટમાકૃષ્ટેષુ બહુષુ
જનેષ્વન્યતમેન શિવપ્રકાશં પિળ્‍ળૈ નામકેન કેનચિદ્ભક્તેન
૧૯૦૧-૧૯૦૨ ક્રિસ્તુ શકાબ્દે મહર્ષીનભિગમ્ય મમ તત્ત્વોપદેશેનાનુગ્રહઃ
કર્તવ્ય ઇતિ ભક્તિશ્રદ્ધાવિનયાદિ પુરસ્સરં પ્રાર્થનાં
કૃત્વા  પરિપૃષ્ટાનાં પ્રશ્નાનાં, તદા તદા મૌનિના મહર્ષિણા 
દ્રાવિડભાષાયાં લિખિત્વા દત્તમુત્તરમિદં પ્રશ્નોત્તરાકારં કેરળાદિ
નાનાદેશભાષાનૂદિતમપીદાનીં  ગીર્વાણ વાણ્યામનૂદ્યમાનં વિજયતેતમામ્ ॥
॥ શુભમ્ ॥
॥ ૐ નમો ભગવતે શ્રીમતે રમણાય ॥
કોહમ્ ?
સર્વેષામપિ જીવાનાં દુઃખાનુષઙ્ગં  વિનાઽઽત્યન્તિક
સુખિત્વકામનાયાસ્સત્વેન સર્વેષાં સ્વસ્મિન્પરમપ્રેમ્ણો
વિદ્યમાનત્વેન ચ, પ્રેમ્ણશ્ચ સુખનિદાનત્વેન, મનોવિહીનાયાં
નિદ્રાયાં દિને દિને સ્વયમનુભૂયમાનં સ્વસ્વાભાવિકં
તત્સુખમુપલબ્ધું સ્વેન સ્વસ્ય જ્ઞાનમાવશ્યકમ્ ।
તસ્ય “ કોહમ્ ” ઇતિ
વિચાર એવ મુખ્યં સાધનમ્ ।
પ્રશ્નઃ ૧ ॥ કોહમ્ ?
ઉત્તરમ્ ॥ સપ્તધાતુભિર્નિષ્પન્નોઽયં   સ્થૂલદેહો નાહમ્ ।
શબ્દસ્પર્શરૂપરસગન્ધાખ્યાન્પઞ્ચવિષયાન્પૃથક્પૃથગ્વિજાનન્તિ

કોઽહમ્ ?

શ્રોત્રત્વઙ્ગેન  જિહ્વાઘ્રાણાખ્યાનિ જ્ઞાનેન્દ્રિયાણિ પઞ્ચાપિ નાહમ્ ।
વચનગમનાદાનવિસર્ગાનન્દાખ્ય પઞ્ચકૃત્યકરાણિ વાક્પાદપાણિ-

પાયૂપસ્થરૂપાણિ પઞ્ચકર્મેન્દ્રિયાણિ ચ નાહમ્ । શ્વાસાદિ પઞ્ચકાર્યકરાણિ
પ્રાણાદયઃ પઞ્ચવાયવોઽપિ નાહમ્ । સઙ્કલ્પાત્મકં મનોઽપિ નાહમ્ ।
સર્વવિષય સર્વકાર્યશૂન્યં, સર્વવિષયવાસનામાત્રવાસિતમજ્ઞાનમપિ
નાહમ્ ।
પ્રશ્નઃ ૨ ॥ એતત્સર્વં નાહમિતિચેત્તર્હિ  કોહમ્ ?
ઉત્તરમ્ ॥ એવમેતત્સર્વં નાહમિતિ નેતિ કૃત્વાઽવશિષ્ટ  જ્ઞપ્તિરેવાહમ્ ।
પ્રશ્નઃ ૩ ॥ જ્ઞપ્તેસ્સ્વરૂપં કિમ્ ?
ઉત્તરમ્ ॥ જ્ઞપ્તેસ્સ્વરૂપં સચ્ચિદાનન્દમ્ ।
પ્રશ્નઃ ૪ ॥ સ્વરૂપદર્શનં કદાનુલભ્યેત ?

ઉત્તરમ્ ॥ દૃશ્યે જગતિ નિવારિતે દૃગ્સ્વરૂપદર્શનં જાયેત ।
પ્રશ્નઃ ૫ ॥ દૃશ્યે જગતિ (પ્રતિભાસમાને) સતિ સ્વરૂપદર્શનં
ન જાયેત કિન્નુ ?
ઉત્તરમ્ ॥ ન જાયેત ।
પ્રશ્નઃ ૬ ॥ કુતઃ ?
ઉત્તરમ્ ॥ દૃક્ , દૃશ્યં ચ રજ્જુવત્સર્પવચ્ચ ભવતિ । કલ્પિત
સર્પજ્ઞાનવિનાશાભાવે તદધિષ્ઠાન રજ્જુજ્ઞાનં યથા નોદેતિ, તથા
કલ્પિત જગદ્દૃષ્ટિ  વિનાશાભાવે તદધિષ્ઠાન સ્વરૂપદર્શનં ન
જાયેત ।
પ્રશ્નઃ ૭ ॥ દૃશ્યં જગત્કદા વિનષ્ટં સ્યાત્ ?
ઉત્તરમ્ ॥ સર્વવિજ્ઞાનાનાં, સર્વકાર્યાણાં ચ સાધારણ કારણે મનસિ લીને
જગલ્લીનં સ્યાત્ ।
પ્રશ્નઃ ૮ ॥ મનસસ્સ્વરૂપં કિં  તર્હિ  ?
ઉત્તરમ્ ॥ આત્મસ્વરૂપનિષ્ઠા કાચનાતિશયિત શક્તિરેવ મન ઇત્યેતન્નામ ।
તદેવ સકલસ્મરણાન્યપિ જનયતિ । સર્વાણ્યપિ સ્મરણાનિ નિષિધ્ય
નિરોધેકૃતે ન પૃથઙ્મનસસ્સ્વરૂપં કિઞ્ચિદુપલભ્યતે ।
તતશ્ચ સ્મરણમેવ મનસસ્સ્વરૂપમ્ । સ્મરણાનિ વિહાય નાન્ય-
ત્કિઞ્ચિજ્જગત્તત્ત્વમસ્તિ । નિદ્રાયાં સ્મરણં નાસ્તિ, જગદપિ નાસ્તિ ।
જાગ્રત્સ્વપ્નયોસ્સ્મરણાનિ સન્તિ, જગદપ્યાસ્તે । યથોર્ણનાભિસ્સ્વસ્મા-

2 sanskritdocuments.org



કોઽહમ્ ?

ત્તન્તૂન્બહિરુદ્ભાવ્ય સ્વસ્મિન્નેવ પુનરપિ સમાકર્ષયતિ, તથા મનોપિ
સ્વસ્માજ્જગદુદ્ભાવ્ય સ્વસ્મિન્નેવ પુનરપિ વિલાપયતિ । મનસ્સ્વાત્મનો યદા
બહિર્મુખં ભવતિ, તદા જગદ્ભાયાત્ । તતો ભાતિ ચ જગતિ ન સ્વરૂપં
ભાયાત્ । સ્વરૂપે ભાતિ સતિ ન જગદ્ભાયાત્ । મનસસ્સ્વરૂપે ક્રમેણ
વિચાર્યમાણે, મનઃ સ્વં ભવતિ । સ્વમાત્મસ્વરૂપમેવ । મનશ્ચ
સ્થૂલં કિઞ્ચિત્સતતમવલમ્બ્યૈવં તિષ્ઠેત્ । નાનવલમ્બ્ય પૃથક્તિષ્ઠેત્ ।
મન એવ સૂક્ષ્મશરીરમિતિ જીવ ઇતિ ચ વ્યવહ્રિયતે ।
પ્રશ્નઃ ૯ ॥ મનસસ્સ્વરૂપં વિચાર્ય વિજ્ઞાતું કો વા માર્ગઃ ?
ઉત્તરમ્ ॥ દેહેઽસ્મિન્ન્“અહમ્”ઇતિ યદુત્તિષ્ઠતિ, તદેવ મનઃ ।
અહમિતિ સ્મૃતિશ્ચ દેહેઽસ્મિન્ ક્વ નુ વિભાસત ઇતિ વિમાર્ગિતે   “
હૃદય ”- ઇતિ પ્રત્યવભાસેત । તદેવ મનસો જન્મસ્થાનમ્ ।
“અહં” “અહં” ઇત્યાવૃત્તિ માત્રેકૃતેપિ તત્રૈવા
(હૃદય એવ)-ન્તતઃ પ્રાપ્તિસ્સ્યાત્ । મનસિ જાયમાનાનાં
સર્વેષામપિ સઙ્કલ્પાનાં અહમિતિ સઙ્કલ્પ એવ પ્રથમસ્સઙ્કલ્પઃ ।
પ્રથમં મનસ્સઙ્કલ્પે જાત એવાન્યે સઙ્કલ્પાસ્સમુજ્જૃમ્ભન્તે  । ઉત્તમ
પુરુષો (અહમિ)-દ્ભવાનન્તરં હિ પ્રથમ મધ્યમૌ વિજ્ઞાયેતે ।
ઉત્તમ પુરુષં વિના પ્રથમ મધ્યમૌ નૈવ ભવતઃ ।
પ્રશ્નઃ ૧૦ ॥ મનઃ કથં વિલીયેત ?

ઉત્તરમ્ ॥ “ કોહમ્ ”ઇતિ નિરન્તરવિચારેણેનૈવ મનો વિલીયેત ।
અહં ક ઇતિ સ્મૃતિઃ સ્વેતર સકલસ્મૃતીઃ પ્રવિલાપ્ય શવદાહક
દણ્ડવત્સ્વયમપ્યન્તતો વિલીયતે । તતશ્ચ સ્વરૂપદર્શનં ભવેત્ ।
પ્રશ્નઃ ૧૧ ॥ “ કોઽહમ્ ”ઇતિ વિચારં સર્વદાવલમ્બિતુમુપાયઃ કઃ ?
ઉત્તરમ્ ॥ બાહ્યસઙ્કલ્પેષુ જાતેષુ, તાન્પરિપૂરયિતુમપ્રયતમાન એવ
“ એતે સઙ્કલ્પાઃ કસ્યોદિતા ” ઇતિ વિચારં કુર્યાત્ । જાયન્તાં
નામ કિયન્તો વા સઙ્કલ્પાઃ । એકૈકસ્મિન્સઙ્કલ્પે સમુદ્ભૂતે, તત્કાલ
એવ “ કસ્યાયમુદ્ભૂત ” ઇતિ સાવધાનં યદિ વિચાર્યતે તદા
“ મમેતિ ” પ્રતિભાસેત । “અહં ક”ઇતિ વિચારિતે ચ
મનસ્સ્વજન્મસ્થાનં પ્રત્યાવર્તેત । અનવરતમેવમભ્યાસે કૃતે તત્પાટવેન
મનસ્સ્વજન્મસ્થાન એવ ચિરકાલાવસ્થિતિ શક્તિરભિવર્ધેત । સૂક્ષ્મમિદં
મનો બુદ્ધીન્દ્રિયદ્વારા બહિર્મુખી ભવતિ ચેત્ સ્થૂલાનીમાનિ નામરૂપાણિ
જાનાતિ । હૃદય એવ પ્રત્યવતિષ્ઠતે યદિ, તદા નામરૂપાણિ ન જાનાતિ ।

બહિર્મુખવિષય- પ્રવૃત્તેર્મનઃ પ્રત્યાવૃત્ય હૃદયાવસ્થાપનમેવ
“ અહં મુખમ્”ઇતિ “અન્તર્મુખમ્”ઇતિ ચ ગીયતે ।
હૃદયાદ્બહિઃપ્રવૃત્તિરેવ “ બહિર્મુખમ્ ”ઇત્યુચ્યતે । એવં
મનસિ હૃદય પ્રતિષ્ઠિતે સતિ સકલસઙ્કલ્પવિકલ્પકારણમહં વિલીનં
સત્સાર્વદિક સ્વસ્વરૂપમાત્રં પ્રકાશેત । સર્વમપિ કાર્યમહઙ્કારં
પરિત્યજ્ય કુર્યાત્ । તથા કૃતે સર્વમપિ શિવસ્વરૂપં ભાસેત ।
પ્રશ્નઃ ૧૨ ॥ મનોનિગ્રહાર્થમન્ય ઉપાયાઃ કિં  ન સન્તિ ?

ઉત્તરમ્ ॥ મનોનિરોધે વિચારં વિના નાન્યે સમુચિતાસ્સન્ત્વુપાયાઃ ।
ઉપાયાન્તરાવલમ્બનેન મનોનિગ્રહાય પ્રવૃત્તૌ, મનોનિગૃહીતમિવ
ભૂત્વા પુનરપિ બહિરુદ્ભવેત્ । પ્રાણાયામેનાપિ મનોનિરુદ્ધં ભવતિ ।
કિન્તુ પ્રાણરોધો યાવત્કાલં ભવતિ તાવત્કાલપર્યન્તં મનો નિરુદ્ધમિવ
ભૂત્વા, પ્રાણે (નિરોધાવસ્થાં વિહાય) બહિઃપ્રવૃત્તે સ્વયમપિ
બહિર્મુખી ભૂય વાસનાવશાન્મનોઽપિ તતસ્તતો ધાવેત્ । મનસઃ પ્રાણસ્ય
ચ જન્મસ્થાનમેકમેવ । મનસસ્સઙ્કલ્પમેવ સ્વરૂપમ્ । “ અહમ્
”ઇતિ સઙ્કલ્પનમેવ મનસઃ પ્રથમસઙ્કલ્પઃ । તદેવાહઙ્કારો નામ ।
અહઙ્કારશ્ચ યતો નિષ્પદ્યતે તત એવ પ્રાણોઽપિ નિષ્પદ્યતે । તતશ્ચ
મનસિ નિગૃહીતે પ્રાણઃ પ્રાણે પ્રગૃહીતે મનશ્ચ વિલીયતે । પરન્તુ
સુષુપ્તૌ મનસિ પ્રલીનેપિ પ્રાણો ન પ્રલીયતે । દેહસંરક્ષણનિમિત્તં
“ મૃતોવાયં દેહ ” ઇતિ મધ્યસ્થ શઙ્કાવ્યવચ્છેદનાર્થં
ચૈવં પ્રાણજાગરણમીશ્વરનિયતિસિદ્ધં વિજયતે । જાગ્રતિ, સમાધૌ
ચ વિલીનાવસ્થે મનસિ, પ્રાણોઽપિ વિલીયતે । મનસસ્સ્થૂલરૂપમેવ
પ્રાણ ઇતિ ભવતિ । આપ્રાયણાચ્છરીરે પ્રાણમવસ્થાપ્ય પ્રાયણસમયે
મન એવ પ્રાણમાકૃષ્ય ગચ્છતિ । તસ્માત્પ્રાણસ્પન્દનિરોધો
મનોલયોપાયો ભવન્નપિ ન તન્નાશોપાયો ભવતિ । પ્રાણાયામ ઇવ
મૂર્તિધ્યાનમન્ત્રજપાહારનિયમાદ્યાશ્ચ   મનોનિરોધે સાહાય્યમાત્રં કુર્વન્તિ ।
મૂર્તિધ્યાનેન   મન્ત્રજપેન ચ મન એકાગ્રતામશ્નુતે । મનશ્ચ સદા
ચઞ્ચલસ્વભાવમેવ વર્તતે । વેતણ્ડસ્ય શુણ્ડાદણ્ડે સમર્પિતાયાં 
શ‍ૃઙ્ખલાયાં  સ ચ યથા તામેવાન્યદ્વસ્તુ વિહાયાવલમ્બમાનો ગચ્છતિ,
તથા મનોઽપિ કિઞ્ચિન્નામરૂપં ચિરાભ્યાસગોચરિતમેવાવલમ્બેત ।
અનવધિકાસઙ્ખ્યેય સઙ્કલ્પવિકલ્પાદિ વૃત્તિભેદૈર્મનસો વિકાસપ્રાપ્તૌ
એકૈકસ્યાસ્સઙ્કલ્પવ્યક્તેર્દૌર્બલ્યં, નૈષ્ફલ્યં ચ ભવતિ ।

સઙ્કલ્પેષુ ક્રમેણોપશમં પ્રાપિતેષ્વેકાગ્રતા સિદ્ધિદ્વારા
પ્રાબલ્યં પ્રાપ્તસ્ય મનસસ્સ્વાત્મવિચારસિદ્ધિરતિ સુલભા ભવતિ ।
સકલનિયમશ્રેષ્ઠેન હિતમિતમેધ્યાશનનિયમેનોદ્ભૂત સત્ત્વગુણ
ભૂયિષ્ઠં મન એવાત્મવિચારાન્તરઙ્ગસાધનં  ભવતીતિ સોપિ
સાહાય્યમશ્નુતે ।
પ્રશ્નઃ ૧૩ ॥ વિષયવાસનાજનિતાસ્સઙ્કલ્પાઃ સમુદ્રોચ્ચલત્તુઙ્ગતરઙ્ગભઙ્ગા  
ઇવ સન્તતં હિ સમ્ભવન્તિ । તે ચ કથં વા કદા વા પ્રશમં પ્રાપ્નુયુઃ ?
ઉત્તરમ્ ॥ પટુતમ સ્વસ્વરૂપધ્યાને ક્રમેણોદિતે તે સર્વે વિનશ્યેયુઃ ।
પ્રશ્નઃ ૧૪ ॥ અનાદિકાલાગતાખિલવિષયવાસનાસ્સ્વસ્મિન્પ્રવિલાપ્ય કેવલ
સ્વરૂપમાત્રતયાવસ્થાનં સમ્ભવતિ વા ?
ઉત્તરમ્ ॥ સ્વરૂપમાત્રાવસ્થિતિસ્સમ્ભવતિ વા ન વેતિ સન્દેહાત્મક
સઙ્કલ્પસ્યાપ્યવકાશમપ્રદાય સ્વરૂપાનુસન્ધાનમેવ સુદૃઢતયા
હઠાદવલમ્બનીયમ્ । અપિ ચેત્સુદુરાચારરતઃ પાપી કશ્ચિત્સોઽપિ “ અહં
પાપકારી જાતઃ કથં વા મોક્ષતીરં પ્રાપ્નુયામ્ “ઇતિ સન્તાપચિન્તાં
સમૂલ્યમુન્મૂલ્ય સ્વરૂપધ્યાનતત્પરો ભવતિ ચેન્નૂનં કૃતકૃત્યો
મુક્તો ભવતિ । શોભનં મનઃ અશોભનં મન ઇતિ ન મનસ્સ્વરૂપતો
દ્વિવિધં વર્તતે । એકમેવ મનઃ । કિન્તુ વાસના એવ શુભા અશુભા ઇતિ
દ્વિવિધા ભવન્તિ । યદિ શુભવાસનાન્વય- વશગં મનો ભવતિ તદા
શુભમિતિ અશુભવાસનાન્વયવશગં યદા તદા તદશુભમિતિ વ્યવહ્રિયતે ।
પ્રપઞ્ચવિષયેષુ અન્ય કાર્યેષુ ચ ન મનઃ પ્રચોદયાત્ । અન્યેષાં
દુસ્સ્વભાવવત્વેઽપિ તેષુ દ્વેષો ન કાર્યઃ । રાગદ્વેષાવુભાવપિ
હેયૌ સ્તઃ । પરસ્ય ક્રિયમાણસ્સર્વોપ્યુપકારસ્સ્વસ્યૈવ ક્રિયમાણો
ભવતિ । એતત્તત્ત્વં જ્ઞાયતે યદિ, કોવાન્યસ્મૈ નોપકર્તું પ્રયતેત ।
અહમ્યુદ્ભૂતે સર્વમપ્યુદ્ભવતિ । અહમ્યુપશાન્તે સર્વમપ્યુપશામ્યતિ ।
યાવદ્યાવદ્વિનયેન સઞ્ચરામસ્સ્તાવત્તાવત્સાધુ ભવતિ । મન
ઉપશાન્તિશ્ચેદાપ્યતે યત્ર કુત્ર વા નિવાસો ન વિરુદ્ધો ભવતિ ।
પ્રશ્નઃ ૧૫ ॥ વિચારણા કિયદવધિ કર્તવ્યા ?
ઉત્તરમ્ ॥ મનસિ યાવદવધિ વિષયવાસના વસન્તિ, તાવત્કાલપર્યન્તં
“કોહમ્”ઇતિ વિચારણાનુસર્તવ્યા । યદા યદા વિષયવાસનાઃ
પ્રસ્ફુરન્તિ, તદા તદા તદુત્પત્તિસ્થાન એવ વિચારેણ વિનાશં તાઃ
પ્રાપણીયાઃ । યાવત્સ્વરૂપમુપલભ્યતે તાવન્નિરન્તરં સ્વરૂપસ્મરણમેવ

કર્તવ્યમ્ । તદેવાલમ્ । પ્રાકારપ્રવિષ્ટાશ્શત્રવો યાવદન્તર્વસન્તિ,
તાવત્તતો બહિરાગચ્છન્તિ; બહિરાગતાશ્ચ તે યદિ છિદ્યન્તે, તદા
સાત્મસ્સ્વવશો ભવિતુમર્હતિ ।
પ્રશ્નઃ ૧૬ ॥ સ્વરૂપસ્ય કસ્સ્વભાવઃ ?
ઉત્તરમ્ ॥ આત્મસ્વરૂપ એક એવ યથાર્થભૂતઃ । જગજ્જીવેશ્વરાશ્શુક્તાવિવ
રજતં તત્ર કલ્પિતાઃ । જગજ્જીવેશ્વર ત્રયમેતદેકસ્મિન્નેવ કાલ ઉદ્ભૂય,
એકસ્મિન્નેવ સમયે તિરોભવતિ । અહમિતિ ધીઃ કિઞ્ચિદપિ નાસ્તિ, તદેવ
સ્થાનં સ્વરૂપમુચ્યતે । તદેવ “ મૌનમ્ ”ઇતિ ચાભિધીયતે ।
સ્વરૂપમેવ જગત્ । સ્વરૂપમેવાહમ્ । સ્વરૂપમેવેશ્વરઃ । સર્વં ખલ્વિદં
શિવસ્વરૂપમેવ ।
પ્રશ્નઃ ૧૭ ॥ સર્વમિદમીશાધીનં નનુ ?
ઉત્તરમ્ ॥ ઇચ્છાસઙ્કલ્પપ્રયત્નમન્તરા સમયાદ્યુષિતે સવિતરિ
તત્સન્નિધિમાત્રેણાયસ્કાન્તસ્યાનલોદ્વમનં તામરસકુસુમસ્ય વિકાસઃ
સલિલાનાં સંશોષણં લૌકિકાનાં સર્વેષામપિ જનાનાં સ્વસ્વકાર્યેષુ
પ્રવૃત્તિઃ કાન્તોપલસન્નિધૌ સૂચિકાચેષ્ટા ચ યથા ભવતિ, તથા
ઈશસ્ય સન્નિધિવિશેષમાત્રેણ પ્રવૃત્તસ્ય સૃષ્ટ્યાદિ કૃત્યત્રયસ્ય વા
પઞ્ચકૃત્યસ્ય વા, જીવાઃ પરવશીભૂય સ્વસ્વકર્માનુસારેણ ચેષ્ટિત્વા
વિનિવર્તન્તે । કિન્તુ સ ઈશ્વરસ્સઙ્કલ્પસહિતો ન ભવતિ । ન ચ તાનિ
સૃષ્ટ્યાદિ કર્માણિ તં લિમ્પન્તિ । યથા સૂર્યં લોકકૃતાનિ કર્માણિ
ન લિમ્પન્તિ, યથા વા ચ ચતુર્ભૂતગુણા આકાશં ન સમવયન્તે,
તાદૃગેવૈતત્ ।
પ્રશ્નઃ ૧૮ ॥ ભક્તેષુ કો વા ભક્તો વિશિષ્યતે ?
ઉત્તરમ્ ॥ યઃ ખલુ સ્વાત્માનમેવ ભગવતિ સ્વેમહિમ્નિ સ્વરૂપે સમર્પયતિ,
સ એવ વિશિષ્ટો ભક્તિમત્સુ । આત્મચિન્તાતિરિક્તા નાત્મચિન્તાયાઃ
કિઞ્ચિદપ્યન્તરમપ્રદાયાત્મનિષ્ઠા તત્પરતૈવ ભગવત્ સ્વાત્મસમર્પણં
નામ । ભગવતિસમર્પિતં   સર્વમપિ ભરન્યાસં સ ચ સંવહતિ ।
પારમેશ્વરી કાચનશક્તિઃ કાર્યજાતં સર્વં નિર્વહતિ । તત્ર ભરન્યાસ
પુરસ્સરં તદધીનતાસ્થિતિં  વિહાય “ એવં કર્તવ્યં, મનેવં કર્તવ્યં
” ઇત્યેવં નસ્સન્તત ચિન્તયા કિં  ? ધૂમશકટે સકલભારવાહિનિ
જ્ઞાતે સતિ તદારુહ્ય ગચ્છદ્ભિરસ્માભિસ્સ્વકીયમલ્પમપિ મૂતં તત્રૈવ
પ્રક્ષિપ્ય સુખેનાવસ્થાતુમશક્નુવદ્ભિસ્તન્મૂત તત્રાપિ સ્વશિરસિ સમુદૂહ્ય

કિમર્થં દુઃખમનુભોક્તવ્યમ્ ?

પ્રશ્નઃ ૧૯ ॥ વૈરાગ્યં નામ કિમ્ ?
ઉત્તરમ્ ॥ સર્વેષામપિ સઙ્કલ્પાનામુત્પત્તિસ્થાન એવાઽઽત્યન્તિક વિનાશ
સમ્પાદનમેવ વૈરાગ્યં ભવતિ । જલધિજઠરગતં મુક્તાફલં ગૃહીતું,
કટિતટે કિમપિ શિલાખણ્ડં સમાબદ્ધ્ય, જલધિજઠર- મનુપ્રવિશ્ય,
યથા લોકે તદુપલભ્યતે, તથા મુમુક્ષવોઽપિ વૈરાગ્યાદિ સાધનસમ્પત્ત્યા
સ્વયમેવ સ્વાન્તરમનુપ્રવિશ્ય સ્વાત્મમુક્તાફલ- મુપલભેરન્ ।
પ્રશ્નઃ ૨૦ ॥ ઈશ્વરેણ ગુરુણા ચ જીવા મોચયિતું શક્યન્તે વા ?
ઉત્તરમ્ ॥ ઈશ્વરો ગુરુશ્ચ મોક્ષોપયોગમાર્ગપ્રદર્શકાવેવ । ન ખલુ
સ્વયમેવ જીવાન્મોક્ષં પ્રાપયતઃ । ઈશ્વરો ગુરુશ્ચ ન પરસ્પરં
વસ્તુતો ભિન્નૌ । વ્યાઘ્રમુખપતિતં પ્રાણિજાતં યથા નિર્જીવં
ભવતિ, તથાઽઽચાર્યાનુગ્રહ- દૃષ્ટિનિપતિતસ્સર્વોપિપ્રાણી,
નિર્જીવામૃતીભાવસમ્પાદનેન  સંરક્ષ્યત એવ, ન સ જીવં પરિત્યક્ષ્યતે ।
સર્વોઽપિ જીવસ્સ્વેન પૌરુષેણ પ્રયત્નેન સર્વેશ્વરેણ ગુરુણા વા સન્દર્શિતે 
સમ્યગ્દર્શનમાર્ગે સાવધાનતયા પ્રવૃત્તિં  સમ્પાદ્ય મુક્તિં  પ્રાપ્તુમર્હતિ ।
સ્વેન જ્ઞાનચક્ષુષા સ્વમાત્માનં સ્વેનૈવ જ્ઞાતું શક્યતે ।
કથં ખલુ પરેણ જ્ઞાતું શક્યતે । ન હિ રામસ્સ્વમાત્માનં રામ ઇતિ
જ્ઞાતુમાદર્શમન્યમપેક્ષતે ।
પ્રશ્નઃ ૨૧ ॥ મુક્તિકામસ્ય પુંસઃ ( પ્રપઞ્ચ ) તત્ત્વવિચારોપ્યાવશ્ય કો વા ?
ઉત્તરમ્ ॥ યથા દૂરતઃ પરિત્યાજ્યસ્યાવકરનિકરસ્ય વિપરિઘટ્ટનેન
ન કિમપિ પ્રયોજનં દૃશ્યતે, તથા સ્વાત્માનં વિવિદિષુરપિ પુમાન્
સ્વાત્મસ્વરૂપાવારકાનીમાનિ તત્ત્વાનિ દૂરતોઽપરિત્યજ્ય, તાનિ કિયન્તિ,
તેષાં ગુણાશ્ચ કીદૃશ ઇતિ તેષાં પરિગણનેન વા વિચારેણ વા ન
કિમપિ ફલમસ્તિ । અતશ્ચ પ્રપઞ્ચસ્સર્વોઽપિ સ્વપ્નસમાનસ્વભાવ ઇતિ
મુમુક્ષિભિર્નિર્ણેતવ્યમ્   ।
પ્રશ્નઃ ૨૨ ॥ જાગ્રતઃ સ્વપ્નસ્ય ચ પરસ્પરં ભેદો ન કિમ્ ?
ઉત્તરમ્ ॥ જાગ્રદ્દીર્ઘકાલં, સ્વપ્નઃ ક્ષણિક ઇતિ દીર્ઘત્વ ક્ષણિકત્વ
ભેદં વિના નાન્યો ભેદોસ્તિ । જાગ્રતિ જાતા વ્યવહારા યથા સત્યાઃ
પ્રકાશન્તે, તથૈવ સ્વપ્નેઽનુભૂયમાનાસ્સર્વે વ્યવહારાશ્ચ તત્કાલે
સત્યાસ્સન્દૃશ્યન્તે । કિન્તુ સ્વપ્ને જાગ્રદ્દેહભિન્નં દેહં મનો

ગૃહ્ણાતિ । જાગ્રત્સ્વપ્નયોર્દ્વયોરપિ વિજ્ઞાનાનિ, જ્ઞેય નામરૂપાણિ
ચ યુગપદાવિર્ભવન્તિ ।
પ્રશ્નઃ ૨૩ ॥ મુમુક્ષૂણાં શાસ્ત્રપઠનેન કિમપિ પ્રયોજનમસ્તિ વા ?
ઉત્તરમ્ ॥ શાસ્ત્રેષુ મુક્તિપ્રાપ્તયે મનોનિગ્રહસ્યૈવોપાય- તયોપદેશેન,
“ તેષાં મનોનિગ્રહોપાય પ્રદર્શન એવ પરમં તાત્પર્યમ્ ”ઇતિ
સિદ્ધાન્તતત્ત્વે ( ગુરુમુખાત્ ) અવગતે સતિ બહુશાસ્ત્રાભ્યાસ
પરિશ્રમેણ ન કિઞ્ચિદસ્તિ પ્રયોજનમ્ । સ્વમનોનિગ્રહાર્થં
સ્વયમેવ સ્વસ્મિન્સ્વાત્માનં “ કોઽહમ્ ”ઇતિ વિચારં વિહાય, કથં
બહુશાસ્ત્રવિચારેણ મનોનિગ્રહસ્સુલભો ભવતિ ? સ્વં સ્વેનજ્ઞાનચક્ષુષા
સ્વસ્મિન્સ્વયમેવ હ્યવગન્તવ્યમ્ । સ્વં ચ પઞ્ચકોશાન્તરવભાસતે ।
શાસ્ત્રગ્રન્થાશ્ચ પઞ્ચકોશબાહ્યસ્થા ભવન્તિ । તસ્માત્પઞ્ચકોશાનપિ
“ નેતિ નેતીતિ ” નિષિધ્યાન્વેષ્ટવ્યસ્સ્વાત્મા શાસ્ત્રેષ્વન્વેષણેન
કથં જ્ઞાતું શક્યતે ? અતશ્શાસ્ત્રચર્ચા વૃથૈવ । અભ્યસ્તમખિલં
શાસ્ત્રમપિ કસ્મિંશ્ચિત્કાલવિશેષે   વિસ્મરણીયતામિયાદેવ ।
પ્રશ્નઃ ૨૪ ॥ કિં  સુખમ્ ?
ઉત્તરમ્ ॥ આત્મસ્વરૂપમેવ સુખં ભવતિ । સુખસ્યાત્મસ્વરૂપસ્ય ચ ભેદો
નાસ્તિ । પ્રપઞ્ચવસ્તુષુ કસ્મિંશ્ચિદપિ   નાસ્તિ સુખલેશોઽપિ । તેભ્યસ્સુખં
ભવતીતિ વયમવિવેકાદવગચ્છામઃ । મન આત્મનો બહિરાગમનકાલે
દુઃખમનુભવતિ । અસ્મન્મનોરથ પરિપૂર્તિસમયેષુ   સર્વેષ્વપ્યસ્માકં
મનસ્સ્વયથાસ્થાનં પ્રાપ્યૈવાત્મસુખમેવાનુભવતિ । એવમેવ સુષુપ્તિ સમાધિ
મૂર્છાસુ, ઇષ્ટપ્રાપ્તિસમયે, અનિષ્ટવસ્તુવિયોગક્ષણે ચ મન અન્તર્મુખં
સદાત્મસુખમેવાનુભવતિ । એવં મનઃ આત્મનોબહિરાત્મનિ ચ ગમનાગમને
કુર્વદવિશ્રાન્તં ભ્રમતિ । તરોરધસ્થાચ્છાયા સુખકરી ભવતિ ।
તરોર્બહિઃ પ્રદેશે ભાનોરૂષ્મા દુઃખકરો ભવતિ । બહિસ્સઞ્ચારી
પથિકઃ કશ્ચિચ્છાયામાશ્રિત્ય શીતલી ભવતિ । એવં ક્ષણં સ્થિત્વા
પુનરપિ બહિર્ગત્વા સૂર્યોષ્મણા પરિશ્રાન્તઃ પુનરપિ તરુચ્છાયાં પ્રાપ્ય
સુખમનુભવતિ । એવં છાયાતઃ બહિર્ગચ્છન્, બાહ્યાચ્છાયામાગચ્છન્
પથિકો વર્તતે । અયમીવં કુર્વાણ એવાવિવેકીતિ ગીયતે । વિવેકી તુ છાયાં
પરિત્યજ્ય બહિરેવ ન ગચ્છેત્ । એવમેવ જ્ઞાનિનો મનોઽપિ બ્રહ્મ કદાચિદપિ
ન પરિત્યજતિ । અજ્ઞાનિનાં મનસ્તુ બાહ્યપ્રપઞ્ચે ભ્રામં, ભ્રામં
દુઃખમનુભૂય, ક્ષણકાલં બ્રહ્મ પ્રાપ્ય સુખં ચાનુભવતિ । મન એવ

જગત્ । જગતિ તિરોહિતે વિસ્મૃતિં  પ્રાપિતે મનસ્સ્વાનન્દમનુભવતિ ।
અતિરોહિતે (ભાતિ) જગતિ મનો દુઃખમનુભવતિ ।
પ્રશ્નઃ ૨૫ ॥ જ્ઞાનદૃષ્ટિરિત્યેતત્કિમ્ ?
ઉત્તરમ્ ॥ તૂષ્ણીં  સ્થિતેરેવ “ જ્ઞાનદૃષ્ટિ ”રિતિ વ્યવહારઃ ।
મનસસ્સ્વાત્મનિ પ્રવિલાપનમેવ તૂષ્ણીં  ભાવાવસ્થા । એવં સ્થિતિરેવ
જ્ઞાનદૃષ્ટિરિત્યુચ્યતે । અન્યાભિપ્રાયાભિજ્ઞતા, ત્રિકાલજ્ઞાતૃત્વં,
દૂરદેશપદાર્થગ્રહણમિત્યેવમાદયો ન જ્ઞાનદૃષ્ટિ પદવ્યપદેશ્યા
ભવિતુમર્હન્તિ ।
પ્રશ્નઃ ૨૬ ॥ નિરાશાયા જ્ઞાનસ્ય ચ કસ્સમ્બન્ધઃ ?
ઉત્તરમ્ ॥ નિરાશૈવજ્ઞાનમ્ । નિરાશાઽન્યા, જ્ઞાન ચાન્યદિતિ ન ભવતિ ।
એતદ્વયમપિ વસ્તુત એકમેવ । આત્મનોન્યત્ર મનસોઽપ્રવૃત્તિરેવ
નિરાશેતિ નિરુચ્યતે । આત્મનોન્યસ્ય કસ્યચિદપ્રતિભાસ એવ જ્ઞાનમિતિ
વ્યપદિશ્યતે । અન્યત્રાઽપ્રવૃત્તિર્વૈરાગ્યમથવા નિરાશા ભવતિ ।
સ્વસ્વરૂપાપરિત્યાગ એવ જ્ઞાનમ્ ।
પ્રશ્નઃ ૨૭ ॥ વિચારસ્ય ધ્યાનસ્ય ચ કો ભેદઃ ?
ઉત્તરમ્ ॥ સ્વાત્મનિ મનસો ધારણમેવ વિચારઃ । સ્વાત્મનઃ બ્રહ્મેતિ,
સચ્ચિદાનન્દમિતિ ચ નિરન્તરભાવનં ધ્યાનં ભવતિ ।
પ્રશ્નઃ ૨૮ ॥ મુક્તિઃ કા ?
ઉત્તરમ્ ॥ બદ્ધઃ અહં ક ઇતિ વિચારેણ સ્વયથાર્થસ્વરૂપં વિદિત્વા
તન્નિષ્ઠતૈવ મુક્તિઃ ।
॥ શુભમસ્તુ ॥
॥ શ્રી રમણાર્પણમસ્તુ ॥
વિ. જગદીશ્વરશાસ્ત્રી ॥
૮-૧૦-૧૯૪૧

